
(১৭)






(আদুরীর প্রবেশ।)




 ও আদর, তামাক পোড়ার কটোটা আন্না দিদি।

 আদুরী। মুই অ্যাকন কনে খুঁজে মর্বো?

 সৈরি। ওরে, রান্না ঘড়ের রকে উঠ্তে ডান দিকে চালের বাতায় গোঁজা আছে।

 আদুরী। তবে খামাত্তে মোইখান আনি, তা নলি চালে ওটবো ক্যামন কর্যে।

 সর। বেশ বুঝেছে।

 সৈরি। কেন ও তো ঠাকুরুণের কথা বেস বুঝতে পারে? তুই রক কারে বলে জানিসনে, তুই ডান বুঝিস নে?

 আদুরী। মুই ডান হতি গ্যালাম ক্যান। মোগার কাপালের দোষ, গোরিব নোকের মেয়ে যদি বুড়ো হলো আর দাঁত পড়লো তবেই সে ডান হয়ে ওটলো—মা ঠাকুরুনিরি বলবো দিনি, মুইকি ডানহবার মত বুড়ো হইচি।

 সৈরি। মরণ আর কি! (গাত্রোস্থান কর্যে) ছোট বউ বসিস, আমি আস্চি, বিদ্যাসাগরের বেতাল শুনবো।




(সৈরিন্ধ্রীর প্রস্থান)




 আদুরী। সেই সাগর নাড়ের বিয়ে দেয়, ছ্যা—নাকি দুটো দল হয়েছে, মুই আজাদের দলে।

 সর। হ্যাঁ আদুরী, তোর ভাতার তোরে ভাল বাস্তো?

 আদুরী। ছোট হালদার্ণি, সে খ্যাদের কথা আর তুলিস্নে? মিন্সের মুখখান মনে পড়লি আজো মোর পরাণডা ডুক্রে ক্যাদে ওটে। মোরে বড্ডি ভাল বাস্তো। মোরে বাউ দিতি চেয়েলো।




পুঁইচে কি এত ভারি রে প্রাণ, পুঁইচে কি এত ভারি।

মনের মত হলি পরে বাউ পরাতি পারি॥

